
BOSHLANG‘ICH SINF 
O‘QITUVCHILARINING 
INKLYUZIV TA’LIMGA 
TAYYORGARLIGI: PEDAGOGIK 
VA PSIXOLOGIK ASOSLARI

Baxromova Guljamol Dilshodjon qizi
Xalqaro Nordik universiteti tayanch doktoranti

ORCID: 0009-0003-3259-9297

Annotatsiya: Mazkur maqolada boshlang‘ich sinf o‘qituvchilarining inklyuziv ta’limga tayyorgarligini shakllantirishda 
pedagogik va psixologik yondashuvlarning ahamiyati yoritilgan. Shuningdek, zamonaviy inklyuziv ta’lim muhitida o‘qi
tuvchilarning kasbiy kompetensiyalari, shaxsiy va ijtimoiy-psixologik tayyorgarligi tahlil qilingan.

Kalit so‘zlar: boshlang‘ich sinf, pedagogik tayyorgarlik, psixologik tayyorgarlik, yondashuv, inklyuziv ta’lim.
Abstract: This article reveals the significance of pedagogical and psychological approaches in shaping the preparedness 
of primary school teachers for inclusive education. It also analyzes teachers’ professional competencies, as well as their 
individual and socio-psychological readiness in the modern inclusive educational environment.

Key words: primary school, pedagogical preparedness, psychological preparedness, approach, inclusive education.
Аннотация: В данной статье раскрывается значение педагогических и психологических подходов в формиро-
вании готовности учителей начальных классов к инклюзивному обучению. Также анализируются профессио-
нальные компетенции учителей, их индивидуальная и социально-психологическая готовность в условиях совре-
менной инклюзивной образовательной среды.

Ключевые слова: начальная школа, педагогическая готовность, психологическая готовность, подход, инклю-
зивное образование.

KIRISH
Bugungi kunda jamiyatimizda barcha jabhalarda, xususan, ta’limda ham inklyuzivlikni ta’minlash barcha 

uchun odatiy jarayonga aylanmoqda. 2022–2026-yillarda O‘zbekiston Respublikasini rivojlantirish strategiya
sining 4-ustuvor yo‘nalishi hisoblangan “Maxsus tarbiyaga muhtoj bo‘lgan shaxslarni qo‘llab-quvvatlashning 
samarali tizimini shakllantirish, ularning hayot sifatini va darajasini oshirish” nomli maqsadida belgilab qo‘yilgan 
vazifalar ham buning yaqqol dalilidir.

Ta’lim tizimining barcha qismiga alohida ta’lim ehtiyojlari bo‘lgan o‘quvchilar qamrab olina boshlandi. Aynan 
boshlang‘ich ta’lim tizimi bolaning hayotga ijtimoiy moslashuvi va o‘quv faoliyatining poydevorini shakllanti
ruvchi muhim davr hisoblanadi. Shu sababli ham boshlang‘ich sinf o‘qituvchisining inklyuziv ta’limga tayyorgar-
ligi uning kasbiy muvaffaqiyatini belgilovchi muhim omildir.

MAVZUGA OID ADABIYOTLAR SHARHI
Bo‘lajak boshlang‘ich sinf o‘qituvchilari inklyuziv ta’lim jarayoniga tayyor bo‘lishlari uchun, albatta, ular 

boshlang‘ich sinf yoshidagi o‘quvchilarning rivojlanish xususiyatlari bo‘yicha bilimlarni o‘zlashtirishlari zarur. 
Mazkur yosh davridagi o‘quv faoliyati boladan nutq, diqqat, xotira, tasavvur va tafakkurini kerakli darajada rivoj
lanishini talab etgan holda, bola shaxsi rivojlanishi uchun yangi sharoitlarni yaratadi.

Inklyuziv ta’lim jarayoni yo‘lga qo‘yilgan maktablardagi tarbiya prinsiplari butun tarbiya jarayonini yaxshiroq 
tashkil etish maqsadida foydalaniladigan qonun-qoidalar majmuasidir. Mazkur qoidalarga tarbiyaning mazmuni, 
usullari, tashkil etish shakllari kiradi. Barcha maktablarda tarbiya prinsiplari umumiy ko‘rinishga ega bo‘ladi. 
Ammo inklyuziv maktablarda alohida ehtiyojlari bo‘lgan bolalarning psixologik, jismoniy, hissiy nuqsonlariga 
ko‘ra o‘ziga xos prinsiplardan ham foydalaniladi.

Inklyuziv ta’limda qo‘llanilishi lozim bo‘lgan maxsus pedagogikada tarkib topgan va milliy asoslangan tarbiya 
prinsiplari tizimi tarbiyaning hayot bilan bog‘liqligini, shaxsiy, jamoada va jamoa orqali tarbiyalashni, tarbiyaviy 
ta’sirning izchilligini va davomiyligini, tarbiyalanuvchi shaxsiga nisbatan talabchanlik bilan hurmatning birligini, 
tarbiyaning rivojlanishida muammosi bo‘lgan bolalarning yosh va individual xususiyatlariga mosligini, ta’lim va 
tarbiyaning bog‘liqligini, tarbiyada atroflicha yondashish prinsiplarini o‘z ichiga oladi.

Inklyuziv maktablarda tarbiyaning hayot bilan, amaliyot bilan bog‘liqlik prinsipi yetakchi prinsip hisoblanadi. 
Buning mohiyati shundan iboratki, tarbiyaga jamiyatning iqtisodiy va ma’naviy munosabatlarini, voqelikning 
qadriyatlarini, axloqi va estetikasini tatbiq etishdan iborat.

Inklyuziv maktabda o‘quvchilarni moddiy ishlab chiqarish sohasidagi mehnatga, kasbni asosli tarzda 
tanlashiga o‘qituvchilar, tarbiyachilar, o‘quvchilar va ota-onalar tomonidan chuqur anglab olinishi kerak. 
Ba’zan tarbiyaning turmush bilan bog‘liqligini tarbiyaviy ish hamda inklyuziv maktab o‘quvchilarining unumli 
mehnati o‘rtasida aloqa o‘rnatishdangina iborat deb qaraladi. Ammo hayot unumli mehnatga qaraganda ancha 
kengroq va mazmunliroq tushunchadir. Inklyuziv maktab o‘quvchilarini mehnat faoliyatining xilma-xil shakl-
lariga jalb etayotganda, bu narsa insonni jamiyatga xizmat qilish, o‘z hayoti farovonligini ta’minlash, moddiy va 
ma’naviy mo‘l-ko‘llikka erishish kabi maqsadlarni ta’minlashga zamin ekanligini tushuntirish kerak. Qilinayotgan 
barcha tarbiyaviy tadbirlar hayotiy, ya’ni rivojlanishida muammosi bo‘lgan bolalar eshitgan, ko‘rgan narsalarga 
asoslangan tarzda olib borilsa, yaxshi samara beradi. Aks holda o‘tkazilgan tadbirlar bolalar uchun tushunarsiz 
narsa bo‘lib qolishi mumkin.

Inklyuziv maktab o‘quvchilarini jamoada, jamoa orqali va jamoa uchun tarbiyalash prinsipi ham o‘ziga xos 
o‘ringa ega. Bu prinsip tarbiya tizimining jamiyat talablaridan kelib chiqadigan prinsiplaridan biri bo‘lib, uning 
tabiati ishlab chiqarish vositalariga munosabat, o‘rtoqlarcha hamkorlik va o‘zaro yordam munosabatlari bilan 
xarakterlanadi.

Boshlang‘ich ta’limga ilk bora tashrif buyurgan bola o‘z atrofidagilar bilan psixologik jihatdan yangi munos-
abat tizimiga o‘tadi. U hayotining tubdan o‘zgarganini, murakkablashganini, unga yangi majburiyatlar – nafaqat 
har kuni maktabga borish, balki o‘quv faoliyati talablariga bo‘ysunish ham yuklatilganligini his eta boshlaydi.

Boshlang‘ich ta’lim yoshidagi bola o‘zining tub mohiyati hamda vazifasini tushunib yetmaydi, balki hamma 
maktabga borishi kerak, deb tushunadi. Kattalarning ko‘rsatmalariga amal qilib, tirishqoqlik bilan mashg‘ulot-
larga kirishib ketadi. Oradan ma’lum vaqt o‘tgach, shodiyona lahzalarining taassuroti kamayishi bilan maktab-
ning tashqi belgilaridan o‘z ahamiyatini yo‘qota boradi va bola o‘qishni kundalik aqliy mehnat ekanligini anglaydi. 
Shunda bola aqliy mehnat ko‘nikmasiga ega bo‘lmasa, uning o‘qishdan ko‘ngli soviydi, unda umidsizlik hissi 
vujudga keladi. O‘qituvchi esa bunday holatning oldini olish uchun bolaga ta’limning o‘yindan farqi, qiziqarliligi 
haqida ma’lumotlar berishi va uni shu faoliyatga tayyorlashi kerak. Ta’limning mazmuni o‘quvchining bilimlarni 
egallashga qiziqishi, o‘z aqliy mehnati natijasidan qanoatlanish hissi bilan uzviy bog‘liqdir. Bu his o‘qituvchining 
rag‘batlantirishi bilan amalga oshiriladi va o‘quvchida samaraliroq ishlash mayli, istak va ishtiyoqni shakllan-
tiradi. Bolada paydo bo‘lgan faxrlanish, o‘z kuchiga ishonch hislari bilimlarni o‘zlashtirish va malakalarning 
rivojlanishiga xizmat qiladi.

Bu yoshdagi bolalarning o‘ziga xos xususiyatlaridan yana biri shundaki, shu davrdan boshlab, o‘quv mate-
rialini o‘zlashtirmaslikning dastlabki belgilari ko‘zga tashlanadi. O‘zlashtirmaslikning asosiy sabablari aqliy 
taraqqiyot va o‘quvchanlikning birmuncha orqada qolishidir.

N. S. Leytes mulohazalariga ko‘ra, inson yoshi ulg‘aygan sari aqliy rivojlanish darajasi birmuncha 
ko‘tariladi, o‘quvchanlik esa birmuncha pasayadi. Boshlang‘ich sinf o‘quvchilarining o‘qishga qiziqishi, albatta, 
o‘smir va o‘spirinlarga nisbatan yuqori, lekin o‘smir va o‘spirinlarning aqliy rivojlanganligi boshlang‘ich sinf 
o‘quvchilariga nisbatan yuqoridir. O‘qituvchining muomala va munosabat uslubi o‘quvchining xatti-harakatiga 
ta’sir ko‘rsatadi. O‘qituvchining dars jarayonida har bir o‘quvchiga ta’sir ko‘rsatishi uchun qulay imkoniyati bor. 
Boshlang‘ich sinf davri 6–7 yoshdan 9–10 yoshgacha davom etadi. Bu davrda bola o‘quvchilarga qo‘yiladigan 
turli talablar bilan tanishadi, fan asoslarini o‘rganish uchun biologik va psixologik jihatdan tayyorlanadi. Uning 
psixikasi bilim olishga yetadigan darajada rivojlanadi. Bu yoshdagi bola idrokining o‘tkirligi, ravshanligi, sofligi, 
aniqligi, qiziquvchanligi, ishonuvchanligi, xayolining yorqinligi, xotirasining kuchliligi, tafakkurining yaqqolligi 
bilan boshqa yoshdagi bolalardan ajralib turadi.

Birinchi sinfda o‘qiyotgan har bir o‘quvchida psixik zo‘riqish kuchayadi. Bu nafaqat uning jismoniy salomat-
ligida, balki xatti-harakatlarida, ya’ni ma’lum darajada qo‘rquvning kuchayishi, irodaviy faollikning susayishida 
namoyon bo‘ladi.

O‘qish faoliyati boshlang‘ich sinf o‘quvchilarining aql-idroki, sezgirligi, kuzatuvchanligi, eslab qolish va esga 
tushirish imkoniyatlarining rivojlanishi uchun muhim shart-sharoitlar yaratadi, hisoblash malakalarini shakllanti-
radi. Ta’lim jarayonida ularning bilimlar ko‘lami kengayadi, qiziqishlari ortadi, ijodiy izlanish qobiliyati rivojlanadi, 
ularda tafakkurning faolligi, mustaqilligi ortadi, aqliy imkoniyatni ishga solish vujudga keladi.

6–10 yoshli bola mantiqiy fikrlay oladi, lekin bu yosh, asosan, ko‘rganlariga tayanib, ta’lim olishga senzitiv 
bo‘lgan davr hisoblanadi. Boshlang‘ich sinf o‘quvchilarida ixtiyoriy, barqaror, mustahkam, kuchli, faol va ongli 
diqqatni rivojlantirishga qulay shart-sharoit, asosan, ta’lim jarayonida yaratiladi. Bilim olish jarayonida mustaqil 
aqliy mehnat qilish, misol va masalalar yechish, mashqlar bajarish, takrorlash, irodaviy zo‘r berish jarayonida 
ixtiyoriy, ongli diqqat tarkib topadi.

Dars jarayonida o‘qituvchi o‘quvchilardan turli vaziyatlarni tasavvur qilishni so‘raydi. Bu holat, albatta, 
biron-bir yordamchi o‘quv qurollari, predmetlar, maketlar, sxemalar bo‘lgan taqdirdagina o‘quvchi tasavvurini 
rivojlantirishi mumkin. Aks holda bu yoshdagi bolalar mustaqil tasavvur qilishga qiynaladilar.

Psixolog Piaje tadqiqotlarida 6–7 yoshli bolalardan turli xil balandlikda bo‘lgan idishlardagi suv miqdorini 
belgilash so‘ralgan. Shunda bolalar suv miqdorini bir-biri bilan teng bo‘lgan idishlarda ko‘rganlaridan so‘nggina 
o‘z javoblari noto‘g‘riligini bilganlar. Boshlang‘ich ta’lim davrida tasavvur, asosan, bolalar rasm chizayotgan-
larida, shuningdek, ertak va hikoya o‘qiyotganlarida rivojlanadi.

TADQIQOT METODOLOGIYASI
Boshlang‘ich sinf o‘qituvchisi inklyuziv ta’lim sohasida O‘zbekiston Respublikasi Vazirlar Mahkamasining 

qarorlarini, qonunlarni, O‘zbekiston Respublikasi Prezidentining mazkur yo‘nalish bo‘yicha imzolagan farmon va 
qarorlarini, nogironlarni himoya qilish bo‘yicha qonunlarni, maxsus pedagogika va maxsus psixologiya bo‘yicha 
adabiyotlar bilan yaqindan tanishib chiqishi zarur. Bundan tashqari, inklyuziv ta’lim sohasidagi dunyodagi eng 
so‘nggi ma’lumotlar, zamonaviy amalga oshirilayotgan tadqiqotlar, dars jarayoni samaradorligini oshirish uchun 
qo‘llanilayotgan metod va vositalardan ham xabardor bo‘lib borishlari lozim.

TAHLIL VA NATIJALAR
Boshlang‘ich sinf o‘qituvchisi inklyuziv muhitda ishlashi uchun ko‘p tomonlama, ham pedagogik, ham psi

xologik tayyorgarlikdan o‘tgan bo‘lishi lozim. Mazkur tayyorgarlik jarayonlari quyidagilarni qamrab oladi:

•	 boshlang‘ich sinf o‘qituvchisi zamonaviy pedagogik yondashuvlarga tayangan holda faoliyat yuritishi;

•	 alohida ta’lim ehtiyojlari bo‘lgan bolalar toifalarini, ular rivojlanishining o‘ziga xos xususiyatlarini, ruhiyatini 
bilishi, toifalarni bir-biridan ajrata olishi;

•	 har bir o‘quvchining o‘ziga xos rivojlanish sur’atini hisobga olib, ta’lim mazmuni, metodlari va uslubini 
moslashtira olishi;

•	 boshlang‘ich sinf o‘qituvchilari maxsus pedagoglar bilan hamkorlikda individual o‘quv dasturlarini ishlab 
chiqish ko‘nikmasiga ega bo‘lishi;

•	 ta’lim jarayonida yordamchi texnologiyalardan: Brayl alifbosi, imo-ishora tili, daktil alifbosi, audio-darsliklar 
va boshqalardan xabardor bo‘lishi va darsdagi muloqot jarayonida ulardan foydalana olishi;

•	 surdopedagogika (eshitishida nuqsoni bo‘lgan), tiflopedagogika (ko‘rishida nuqsoni bo‘lgan), logopediya 
(nutqida nuqsoni bo‘lgan), oligofrenopedagogika (aqliy rivojlanishida nuqsoni bo‘lgan) yo‘nalishlaridagi 
o‘quvchilar bilan darslarni tashkil eta olishi;

•	 ota-onalar bilan keng qamrovli hamkorlikni yo‘lga qo‘ya olishi, farzandlarining yutuqlari yoki, aksincha, 
rivojlanishda paydo bo‘layotgan har qanday kamchiliklar bilan tanishtirib borishi;

•	 inklyuziv ta’lim jarayonida psixologik tayyorgarlikka ega bo‘lishi, o‘quvchilarning sevimli mashg‘ulotlarini, 
imkoniyatlarini, ehtiyojlarini anglay olishi;

•	 har bir bolaning holatini chuqur tushunib, unga bag‘rikenglik bilan ijobiy munosabatda bo‘lishi, mehr va 
sabr bilan yondashishi;

•	 inklyuziv sinfdagi ish hissiy jihatdan murakkab bo‘lganligi sababli ruhiy barqarorlikni saqlab qolish uchun 
psixogigiyena qoidalariga rioya qilishi lozim;

•	 alohida ta’lim ehtiyojlari bo‘lgan xilma-xil toifadagi bolalarning o‘ziga xos ruhiy rivojlanishi bo‘yicha bilim-
larga ega bo‘lishi;

•	 doimo o‘z faoliyatini tahlil qilib, rivojlanishga intilishi lozim.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

377

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2025-yil, sentyabr, 9-son

XULOSA VA TAKLIFLAR
Boshlang‘ich sinf o‘qituvchilari bu ta’limning asosiy ijrochilari sifatida nafaqat pedagogik, balki psixologik 

jihatdan ham puxta tayyorlangan bo‘lishi lozim. Ularning kasbiy tayyorgarligi va shaxsiy fazilatlari inklyuziv 
ta’lim samaradorligiga bevosita ta’sir ko‘rsatadi.

O‘tkazilgan tahlillar shuni ko‘rsatadiki, inklyuziv ta’limda o‘qituvchining professional kompetensiyasi nafaqat 
nazariy bilimlar, balki amaliy tajribaga asoslangan psixologik chidamlilik, empatiya va hamkorlik ko‘nikmalarini 
ham talab etadi. Shu bois pedagogik oliy ta’lim muassasalarida inklyuziv ta’limga oid fanlar, trening va amaliy 
mashg‘ulotlarni keng joriy etish, bo‘lajak mutaxassislarning kasbiy-ma’naviy sifatlarini shakllantirish zarur.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.01

10.00.00

